
Ta’lim sifati va samaradorligini oshirish yo‘lida xorijiy ilg‘or tajribalarni 

o‘rganish , xalqaro standartlar talablarining joriy etilishi muhim ahamiyatga ega.Bu 

borada O‘zbekiston Respublikasida qo‘yilayotgan amaliy qadamlarga xalq ta’limi 

tizimida ta’lim sifatini baholash sohasidagi xalqaro tadqiqotlarning tashkil etilishi 

to‘g‘risida hukumat qarorining qabul qilinishi Ta’lim sohasidagi yutuqlarni 

baholash xalqaro assotsiatsiyasidek (IEA) nufuzli tashkilot bilan hamkorlik 

aloqalarining yo‘lga qo‘yilishini misol sifatida keltirish mumkin 

  Darhaqiqat, bugungi taraqqiyot har bir o‘qituvchidan o‘ziga xos ijodkorlik, 

malaka va tajribani taqozo etmoqda. Bu o‘z navbatida xorijiy tillar fani 

o‘qituvchilari zimmasiga katta mas'uliyat yuklaydi [1, 2]. 

O‘zbekiston Respublikasi Prezidentining 2012-yil 10-dekabrdagi PQ-1875-

sonli «Chet tillarni o‘rganish tizimini yanada takomillashtirish chora-tadbirlari 

to‘g‘risida»gi Qarorini tizimli amalga oshirish maqsadida boshlang‘ich sinflarda 

xorijiy tilni o‘quvchilarga o‘rgatishdan maqsad ularning shu tilda so‘zlash, yozish, 

tinglab va o‘qib tushunish kabi ijodkorlik ko‘nikmalarni shakllantirish bilan bir 

qatorda bolalarning tafakkuri, muloqot madaniyati, bilim olishga qiziqishi, faollik, 

mustaqillik, mehnatsevarlik, qiziquvchanlikni uyg‘otishga qaratiladi [3, 4].  

Yuqoridagi maqsaddan kelib chiqib, bugungi kunda xorijiy tillarni o‘qitish DTSda 

ko‘rsatilgan «A» bosqich, ya'ni boshlang‘ich sinflarni o‘z ichiga oladi.  

Demak, xorijiy til o‘qituvchisi 1-2-3-sinflarda ta'lim jarayonida qanchalik 

ustalik bilan pedagogik texnologiyalardan o‘z o‘rnida, maqsadli foydalansa, dars 

samaradorligi yuqori bo‘ladi.  

Bugungi har bir fan o‘qituvchisi o‘z fanining xususiyatidan kelib chiqib, ta'lim 

jarayonida turli interfaol usullardan foydalanmoqda. Ushbu maqola doirasida biz  

boshlang‘ich ta’lim jarayonida ilg‘or pedagogik texnologiyalarning turli interfaol 

usullaridan foydalanib, kichik maktab yoshdagi o‘quvchilarning erkin fikrlash va 

ijodkorlik ko‘nikmalarini shakllantirish masalasiga qaratamiz [5, 6].  

Davlat ta'lim standartida har bir sinf uchun, masalan, 1-sinf uchun 200 ta, 2-

sinf uchun 250 ta so‘z va iboralarni o‘rgatish maqsadi qo‘yiladi. Bunda xorijiy til 

o‘qituvchisi pedagogik texnologiyalar asosida kichik maktab yoshdagi 

o‘quvchilarda erkin fikrlash va ijodkorlik ko‘nikmalarini shakllantirishni asosiy 

maqsad qilib oladi. 

  O‘zbek pedagog olimi O‘.K.Tolipov ilg‘or pedagogik texnologiyaning 

markaziy muammosi o‘quvchi ijodkorligini shakllantirish orqali ta'lim maqsadiga 

erishishini ta'minlashdan iborat ekanligi ta’kidlab, xorijiy tillarni o‘qitishda 

muayyan interfaol usullarni tavsiya qiladi.  

Ma’lumki, xorijiy tillarni samarali o‘qitishda turli xil interfaol usullar mavjud. 

Murakkab mavzularni o‘quvchilar ongiga osongina singdirish uchun pedagogik 

texnologiyalarning turli xil metodlardan foydalanish maqsadga muvofiqdir [7, 8]. 

Masalan, «Aqliy hujum», «Klaster», «Qizil va yashil rangli kartochkalar bilan 

ishlash», «BBB» (bilaman, bilishni xohlayman, bilib oldim), «Venn diagrammasi» 

metodlari shular jumlasidandir. 

Darslarni mukammal tashkil etish uchun ilg‘or pedagogik texnologiyalarni olib 

kirish, uni ta'lim mazmuniga singdirish, dars o‘tishning yangidan-yangi usullarini 

topish, davlat ta'lim standartlari talablarini bajarishga zamin yaratadi. Bunda 

o‘qituvchiga dars o‘tish qulay va jonli bo‘lishi uchun turli ko‘rgazmali vositalar 

ishlab chiqish va ulardan dars jarayonida optimal foydalanish, zamonaviy ilg‘or 

pedagogik texnologiyalardan foydalanish lozim [9, 10].  

O‘zbekistonlik olim, professor N.Saidahmedovning ta'kidlashicha, «hozirgi 

kunda o‘qituvchilar o‘qitish metodikasini ko‘p hollarda texnologiyalardan ajrata 

olmayaptilar». Metodika o‘tish jarayonini tashkil etish va o‘tkazish bo‘yicha 

tavsiyalar majmuasidan iboratdir, metodikadan ko‘zlangan maqsad predmet 

mavzulariga oid nazariyalarni aniq hodisalar tekisligiga ko‘chirishdir.  

Pedagogik texnologiya (PT) o‘qitish jarayonining o‘zaro bog‘liq qismlarini 

tashkiliy jihatdan tartibga keltirish, bosqichlarini ko‘rish, ularni joriy etish, 

shartlarini aniqlash, mavjud imkoniyatlarini hisobga olgan holda belgilangan 

maqsadga erishishni ta'minlaydi [11, 12]. «Yoxud, PT o‘qituvchining kasbiy 

faoliyatini yangilovchi va ta'limda yakuniy natijani kafolatlaydigan muolajalar 

yig‘indisidir. 

  Dars jarayonlarida o‘qituvchi o‘quvchi nutqi, mustaqil fikrlay olishi, o‘z 

fikrini xorijiy tilda bemalol ifoda eta olishi, yozma ish, suhbat, hikoya, mustaqil 

fikriga tayanishi kabi shakllariga e'tibor berishi lozim [13, 14]. Aslida, pedagogik 

texnologiyalardan o‘qituvchi dars jarayonida majburiy foydalanishi mumkin emas. 

Ayrim o‘qituvchilar pedagogik texnologiyalar afzalliklarini o‘zlari bilmay turib, 

ulardan xo‘jako‘rsinga foydalanmoqchi bo‘ladilar. Holbuki, buni hech kimga keragi 

yo‘q.  

Ilg‘or pedagogik texnologiyalar darsning mazmuni, maqsadiga qarab ishlatilsa, 

u ijobiy samara beradi. Bundan tashqari har bir darsdagi interfaol usullar qayta-qayta 

mashq qilinishi oqibatida aniq natijaga erishiladi. O‘quvchilarning zerikib 

qolmasligi uchun pedagogik texnologiyalardagi usullarning turlicha bo‘lishi dars 

samaradorligini yanada oshiradi [15, 16]. 

Yana shuni aytib o‘tish kerakki, dars jarayonida o‘quvchilarga xorijiy tillardan 

dars o‘tishda «Speak», ya'ni «gapirmoq metodini qo‘llash mumkin. Bu metodda 

o‘quvchilar o‘zlarining so‘z boyligi va grammatik bilimiga tayanadilar. O‘qituvchi 

doskaga bitta sodda fe'lni yozadi. O‘qituvchi tanlagan o‘quvchilar bu fe'ldan ketma-

ket sodda va murakkab gaplar tuzadilar. Bu metodni qo‘llash jarayonida o‘qituvchi 

o‘quvchilarning grammatik bilimi va so‘z boyligini yana bir bor sinovdan o‘tkazadi. 

Masalan, o‘qituvchi doskaga «go» fe'lini yozadi. Tanlangan o‘quvchi esa uni sodda 

gapga aylantiradi. Masalan «I go» yoki «he goes», «go to school» va shu tariqa 

keyingi tanlangan o‘quvchilar bu gapni ketma-ketlikda davom ettiradilar. Bu 

misolni quyidagi matnda ko‘rib chiqamiz: 

O‘qituvchi: - go 

1. O‘quvchi: go to school 

2. O‘quvchi: go to school said my father 

Bu misollar ketma-ketligini ta'minlash, eng avvalo, o‘quvchilarning bilimlarni 

o‘zlashtirishlariga bog‘liq. Bu metodni o‘qituvchi guruhlar misolida ham qo‘llasa 

bo‘ladi. O‘quvchilarni o‘qituvchi ikkita guruhga bo‘lib, ularga ikkita fe'lni doskaga 

yozdiradi va har bir guruh qatnashchilari navbat bilan fe'lni gapga aylantirib, gaplar 

ketma-ketligini davom ettiradilar. Gaplarning grammatik jihatdan to‘g‘ri 

ishlatilganligi va so‘zlarning to‘g‘ri yozilishi o‘qituvchi tomonidan nazoratga 

olinadi va ular umumlashtirilib baholanadi. Eng yaxshi ko‘rsatkichga ega bo‘lgan 

o‘quvchilar o‘qituvchi tomonidan o‘rnak qilib ko‘rsatiladi va rag‘batlantiriladi. Bu 

kabi metodlardan ko‘plab misollar keltirishimiz mumkin va ulardan xorijiy til 

darslarida unumli foydalanilsa bo‘ladi.  

Bulardan kelib chiqadigan xulosa shuki, o‘qituvchi o‘z darsiga ilg‘or 

pedagogik texnologiyalarni qanchalik ko‘p darajada olib kirsa, ularni ta'lim 

mazmuniga singdirib, o‘z o‘rnida foydalansa va o‘zi ham bunday metodlarni yanada 

rivojlantirib, yangidan-yangi innovatsiyalar kashf qilsa, ana shundagina u ko‘zlagan 

natijaga erishadi. 

Xulosa qilib aytilganda, yurtimizning boshlang‘ich ta’lim tizimi kun sari 

rivojlanib bormoqda. Bunda xorijiy davlat tajribalardan foydalanish asta-sekinlik 

bilan o‘zining ijobiy natijalarini ko‘rsatib bormoqda. 

